Muicín
le Ultan Pringle
aistrithe ag HK Ní Shioradáin

Réamhrá Tráchtaireacht Fuaime 
don léiriú ag Project Arts Centre
Aoine 27ú Feabhra 2026, ag 7.45pm

Fáilte chuig an réamhrá seo le haghaidh Muicín, arna léiriú ag LemonSoap Productions. Stiúrthóir an léirithe ná Jeda de Brí. Bhí HK Ní Shioradáin i mbun Dearadh Fuaime, agus Blú Hanley i mbun Dearadh Soilse. Mar Parés Caraldés an Dearthóir Stáitse. Emma Brennan atá mar Thaoiseach na Soilse, agus an Bainisteoir Stáitse ná Sarah Purcell. Is í Lisa Nally an Léiritheoir. 
Maireann an taibhiú seo aon uair a‘ chloig, gan sos.

MAIDIR LEIS AN DRÁMA
Insíonn Muicín scéal Mercy Munroe. Tá a saol tar éis titim as a chéile. Caitheann sí a cuid ama anois mar fhreastalaí i mbialann mhearbhia in Uíbh Fhailí, go hiomlán gafa leis an díoltas agus lena hiarchailín cara. Go tobann, tagann a sean-dlúthchairde, a thréig í fadó, isteach sa bhialann ag ordú sceallóga. Le greim docht ar an bpanna sceallóg, beartaíonn Mercy Munroe go bhfuil sé in am di smacht a fháil ar a saol arís. 
Is é Muicín an chéad léiriú Gaeilge ó LemonSoap Productions. Is aistriúchán le HK Ní Shioradáin é Muicín, ar an dráma rathúil Piglet le hUltan Pringle ón bhliain 2023.
San áireamh sa scéal seo tá trácht ar neamhord itheacháin, meabhairshláinte, agus foréigean.
Beidh Shelley Gibson ag déanamh aithris le teanga chomharthaíochta ar an stáitse don léiriú seo.

MAIDIR LEIS AN SEIT
Spás cearnógach, dorcha is ea Amharclann an Ciúb, leis na suíocháin suite ar chéimeanna ag faire anuas ar an stáitse atá ar leibhéal na talún. Tá na fallaí agus an t-urlár péinteáilte i ndubh.
Agus muid ag teacht isteach san amharclann, tá an t-aer tiubh le ceobhrán. Tá comhartha neon dearg crochta ón síleáil ar thaobh na láimhe deise den stáitse, leis an bhfocal IASC i gceannlitreacha. Dathaíonn an solas seo an ceobhrán mórthimpeall air, le cineál fáinne de bhándearg a chur timpeall air féin.
Ar an urlár, tá clúdach vinil le pátrún de thíleanna dubh agus bán air. Leathann sé seo amach ina ubhchruth mór millteach a chlúdaíonn formhór d’urlár an stáitse.
Seasta i lár baoill ar fad, tá cuntar déanta de mhiotal: cruach dhosmálta le snas ard air. Tá painéil ar thaobh an chuntair maisithe le marmar dubh bréige, leis na féitheacha agus pátrúin cosúil le tonnta ag briseadh ar chladach.
Tá an chuid eile den stáitse folamh, seachas polla iarann amháin ar thaobh na láimhe clé le soilse daite crochta air.
Maidir le soilsiú don léiriú seo: don chuid is mó den am, bíonn na soilse lasta go láidir is go geal, faoi mar a bheadh i mbialann le haghaidh mear-bhia, oscailte de ló is d’oíche. Pas beag ró-láidir seans! Anois is arís, agus muid ag leanúint scéal Mercy, téann sí isteach ina hintinn féin agus dorchaíonn an stáitse, le spotsolas láidir, cruinn á timpeallú. De réir mar a théann cúrsaí ar aghaidh, éiríonn an spotsolas seo níos laige, agus éiríonn sé feoite ag an imeall.
Go hiondúil, is soilse geala, nádúrtha atá ag lonradh ar an scéal seo, ach anois is arís lastar soilse dearg agus glas ó thaobh an stáitse, má tá Mercy gafa le cuimhní cinn, nó dath bog, bándearg ag leathadh ar fud na háite. 


MAIDIR LEIS AN gCLIAR AGUS NA FEISTIS
Tá beirt thaibheoir sa dráma seo, Síofra Ní Éilí agus Niamh Murphy. 
Sa phríomhról, Mercy Munroe, tá Síofra Ní Éilí. Bean óg is ea í, lár na ficheadaí. Tá sí beag agus caol, le gruaig dhorcha, agus é gearrtha i stíl bob. Tá súile móra donna aici, a lonraíonn le greann agus le diabhlaíocht. Tá roinntín smididh á chaitheamh ag Mercy: líne dubh ar chaipiní na súl, agus mascara. Dath dearg ar na beola, agus beagáinín de luisne bhréige ar na leicne. Tá dath corcra péinteáilte aici ar a hingne.
Tá sí gléasta in éide freastalaí: léine bán, le ribín gorm ceangailte i mbogha ag an mbóna, agus sciorta dubh ar cineál brístí gearra é freisin. Thairis seo ar fad, tá naprún gorm geal á chaitheamh aici, agus caipín beag bán ar a ceann aici. Ar a cosa tá stocaí gearra bána le rufa ar an mbarr, agus bróga reatha bána Converse.
Le linn di an scéal a insint dúinn, cuireann sí go leor carachtair eile faoinár mbráid. Ina measc tá beirt chara ón ollscoil, Clara agus Shiv. Agus í ag aithris Clara, tagann lámha Mercy suas chuig a haghaidh, amhail is go raibh ionadh an domhain uirthi gach aon uair a labhrann sí. Tá guth ard agus searbh ag Clara, le canúint láidir dheisceart Bhleá Cliath air.
Maidir le Shiv, nó Siobhán, cuireann Mercy guth níos doimhne uirthi féin don chara seo, agus an canúint céanna dheisceart Bhleá Cliath aici. Tá claonadh ag Siobhán labhairt “go fiaclúil” mar a deir Mercy, mar sin labhrann sí lena béal oscailte go leathan, na fiacla thuas agus thíos á thaispeáint aici, agus lámh leagtha ar a brollach, greim ar na péarlaí mar a déarfá.
An boss ag Mercy sa bhialann ná an cócaire John. Fear meán-aosta, crosta, ní foláir, a chaitheann tobac aon deis a fhaigheann sé. Cuireann Mercy guth garbh Corcaíoch uirthi féin, ligeann uirthi go bhfuil toitín ina lámh agus béiceann sí orduithe.
An carachtar deireanach a ghlacann Mercy chuici féin ná an aisteoir Meiriceánach cáiliúil, Jennifer Coolidge, óna leithéidí Legally Blonde agus an tsraith teilifíse The White Lotus. Cuireann sí canúint Meiriceánach uirthi féin, agus guth análach éadrom.
Téann sí ar na barraicíní beagán, cuireann a lámha ar a heasnacha, cosúil le bustier, agus deireann sí línte ó na carachtair is cáiliúla ag Coolidge.

An duine eile a thagann ar an stáitse ná Niamh Murphy i ról Gemma, iar-chailín Mercy. Tá sise thart ar an aois céanna – lár na ficheadaí. Tá gruaig fhada dhonn ag Gemma, é beagáinín catach, agus tá sé scuabtha suas ar barr a cinn i bponytail ard a thiteann síos chuig a coim. Tá níos lú smideadh á chaitheamh ag Gemma, aghaidh níos nádúrtha, agus le súile gorma agus rian de bhricíní éadroma. Tá fáinne cluaise airgid ina cluasa, dhá shlabhra airgead timpeall ar a muineál, agus go leor fáinní ar na méara aici. Tá vearnais bándearg ar a hingne aici.
Tá Gemma ag caitheamh t-léine bán le pátrún bándearg i gcearnóg chun tosaigh leis na focail “Pillow Queens” i ndubh. Tá brístí leathan uirthi le prionta liopaird orthu, agus trí stríoc bhána síos an dá chos. Tá stocaí bána uirthi, agus bróga reatha bándearga le lásaí dearga.
------------------------
Agus sin a bhfuil againn mar réamhrá don léiriú seo de Muicín. Is í Bríd Ní Ghruagáin a réitigh, agus a bheidh ag déanamh tráchtaireacht fuaime beo le linn an taibhithe. Beidh Turas Tadhaill ar an stáitse roimhré ag 6.30pm dóibh siúd ar mian leo cur amach breise a bheith acu ar an stáitse, frapaí agus feistis.
Tugtar tacaíocht don tráchtaireacht fuaime agus do léirithe inrochtana go náisiúnta ón gComhairle Éalaíon agus Arts & Disability Ireland. Le tuilleadh eolais a fháil maidir le léirithe inrochtana, téacsáil ACCESSARTS chuig 51444 nó téigh chuig www.adiarts.ie.

